il
UNIVERSITI PUTRA MALAYSIA

HUBUNGAN ANTARA PERSPEKTIF MASA, KAWALAN KENDIRI DAN
PENCAPAIAN AKADEMIK PELAJAR ALIRAN SAINS TINGKATAN EMPAT
DI DAERAH HULU LANGAT, SELANGOR

NURMAIMANAH BTE AB JALIL

FPP 2015 10




UNIVERSITI PUTRA MALAYSIA
[BERILMU BERBAKTI]

R
.,E]I]I]’II

HUBUNGAN ANTARA PERSPEKTIF MASA, KAWALAN KENDIRI DAN
PENCAPAIAN AKADEMIK PELAJAR ALIRAN SAINS TINGKATAN
EMPAT DI DAERAH HULU LANGAT, SELANGOR

Oleh

NURMAIMANAH BTE AB JALIL

Tesis Ini Dikemukakan Kepada Sekolah Pengajian Siswazah, Universiti
Putra Malaysia Sebagai Memenuhi Keperluan Untuk ljazah Master Sains

April 2015



HAK CIPTA

Semua bahan yang terkandung dalam tesis ini, termasuk tanpa had teks, logo,
ikon, gambar dan semua karya seni lain, adalah bahan hak cipta Universiti
Putra Malaysia kecuali dinyatakan sebaliknya. Penggunaan mana-mana
bahan yang terkandung dalam tesis ini dibenarkan untuk tujuan bukan
komersil daripada pemegang hak cipta. Penggunaan komersil bahan hanya
boleh dibuat dengan kebenaran bertulis terdahulu yang nyata daripada
Universiti Putra Malaysia.

Hak cipta © Universiti Putra Malaysia



Abstrak tesis yang dikemukakan kepada Senat Universiti Putra Malaysia
sebagai memenuhi keperluan untuk ijazah Master Sains

HUBUNGAN ANTARA PERSPEKTIF MASA, KAWALAN KENDIRI DAN
PENCAPAIAN AKADEMIK PELAJAR ALIRAN SAINS TINGKATAN
EMPAT DI DAERAH HULU LANGAT, SELANGOR

Oleh

NURMAIMANAH BTE AB JALIL

April 2015
Pengerusi : Profesor Madya Samsilah Roslan, PhD
Fakulti : Pengajian Pendidikan

Kajian ini bertujuan mengkaji hubungan antara dimensi perspektif masa,
kawalan kendiri dan pencapaian akademik dalam mata pelajaran Sains iaitu
Fizik, Kimia, Biologi dan Matematik Tambahan dalam kalangan pelajar aliran
Sains Tingkatan 4. Kajian ini juga dijalankan untuk menentukan sama ada
kawalan kendiri merupakan pengantara ke atas hubungan dimensi perspektif
masa dengan pencapaian akademik pelajar. Di samping itu, kajian ini turut
meneroka tahap dan pola bagi setiap dimensi perspektif masa, kawalan
kendiri dan pencapaian akademik dalam kalangan pelajar. Perspektif masa
terdiri daripada lima dimensi iaitu perspektif masa silam positif (PMSP),
perspektif masa silam negatif (PMSN), perspektif masa kini hedonistik
(PMKH), perspektif masa kini fatalistik (PMKF) dan perspektif masa hadapan
(PMH).

Menggunakan reka bentuk deskriptif korelasi, kajian ini melibatkan seramai
390 orang pelajar aliran Sains Tingakatan 4 di sekitar daerah Hulu Langat.
Instrumen yang digunakan untuk mengukur pemboleh ubah kajian adalah
Zimbardo Time Perspective Inventory (untuk mengukur dimensi perspekiif
masa) dan Brief Self Control Survey (untuk mengukur kawalan kendiri).
Manakala skor gred purata mata pelajaran (GPMP) bagi empat mata
pelajaran Sains iaitu Fizik, Kimia, Biologi dan Matematik Tambahan diambil
untuk mengukur tahap pencapaian akademik mereka.

Data di analisis dengan menggunakan statistik deskriptif dan statistik inferensi
seperti Ujian-t, ANOVA dan SEM. Walau bagaimanapun, hanya tiga dimensi
perspektif masa (PMSP, PMSN dan PMH) digunakan dalam analisis SEM



kerana dua lagi dimensi perspektif masa (PMKH dan PMKF) tidak memenuhi
kriteria ketepatan padanan model pengukuran. Secara keseluruhan, dapatan
kajian menunjukkan majoriti pelajar mempunyai tahap yang sederhana untuk
kesemua dimensi perspektif masa, kawalan kendiri dan pencapaian
akademik. Dapatan kajian juga menunjukkan terdapat perbezaan yang
signifikan dalam dimensi perspektif masa pelajar berdasarkan jantina, bangsa
dan lokasi sekolah. Selain itu, dapatan kajian menunjukkan terdapat
perbezaan yang signifikan dalam kawalan kendiri berdasarkan jantina dan
bangsa pelajar.

Keputusan analisis korelasi pula menunjukkan terdapat perkaitan antara
dimensi perspektif masa seperti perspektif masa silam positif dan perspektif
masa hadapan dengan pencapaian akademik. Seterusnya, dapatan
menunjukkan terdapat hubungan yang signifikan antara dimensi perspektif
masa dengan kawalan kendiri. Didapati kawalan kendiri mempunyai
hubungan negatif dengan pencapaian akademik (p<0.05) yang menunjukkan
semakin tinggi kawalan kendiri, semakin baik pencapaian akademik (GPMP
semakin rendah).

Penemuan kajian menunjukkan bahawa terdapat bukti kesan tidak langsung
bagi hubungan antara dimensi perspektif masa dengan pencapaian akademik
melalui kawalan kendiri. Ujian pengantaraan menunjukkan terdapat peranan
pengantaraan yang signifikan bagi kawalan kendiri dalam hubungan antara
dimensi perspektif masa dengan pencapaian akademik. Hasil kajian ini
menyarankan perspektif masa hadapan yang tinggi dalam diri pelajar aliran
Sains akan meningkatkan kawalan kendirinya dan seterusnya
mempertingkatkan pencapaian akademik pelajar dalam mata pelajaran Sains.

Secara keseluruhan, kajian ini telah menyumbangkan kepada badan
pengetahuan dengan memperkukuhkan lagi teori sedia ada dan menampung
jurang yang wujud dalam kajian pencapaian akademik dalam mata pelajaran
Sains bagi pelajar aliran Sains di Malaysia. Oleh itu, sebarang usaha dalam
mengkaji masalah kemerosotan pencapaian akademik dalam mata pelajaran
Sains dalam kalangan pelajar aliran Sains, sewajarnya mengambil kira
pengaruh daripada perspektif masa dan kawalan kendiri.

The purpose of this study is to investigate the relationship between time
perspective dimensions, self control and academic achievement in Science
subjects which is Physics, Chemistry, Biology and Additional Mathematics
among Form 4 Science students. This study also aims to identify the role of
self control as a mediator to the relationship between time perspective
dimensions and academic achievement. Besides that, this study also explores
students’ level and pattern of time perspective dimensions, self control and
academic achievement. Time perspective consist of five dimensions that
includes past positive time perspective (PPTP), past negative time
perspective (PNTP), present hedonistic time perspective (PHTP), present
fatalistic time perspective (PFTP) and future time perspective (FTP).

Using correlational descriptive design, the study sample comprises of 390
Form 4 Science stream students in Hulu Langat district. Instruments
employed to measure the research variables in this study were Zimbardo
Time Perspective Inventory (to measure time perspective) and Brief Self
Control Survey (to measure self control). While scores of the average grade
of subjects (GPMP) for four Science subjects such as Physics, Chemistry,
Biology and Additional Mathematics were taken to measure their levels of
academic achievement.

Data was analyzed using descriptive and inferential statistic such as t-test,
ANOVA and SEM. However, only three dimensions of time perspective
(PPTP, PNTP and FTP) were analyzed in SEM because the other two
dimensions (PHTP and PFTP) were not fulfil the criteria of goodness-of-fit of



measurement model. Research findings showed that majority of the students
have a moderate level for all time perspective dimensions, self control and
academic achievement. Findings of the study indicated that there were
significant differences in students’ time perspective dimensions based on their
gender, race and school location. Research findings also showed that there
were significant differences in students’ self control based on their gender and
race.

The results of correlation analysis showed that there were significant
relationship between time perspective dimensions such as past positive time
perspective and future time perspective with academic achievement. The
results also revealed that there were significant relationships between time
perspective dimensions and self control. The results showed that self control
negatively correlate with academic achievement (p<0.05) which indicate that
the higher self control is associated with higher level of academic
achievement (lower GPMP).

The findings showed that there was evidence of indirect effects for the
relationship between time perspective dimensions and academic achievement
through self control. The result of mediation effect analysis showed that there
was a significant mediation role for self control in the relationship between
time perspective dimensions and academic achievement. The results of this
study suggest that high future-oriented time perspective in Science stream
students will increase their self control which in turn will further improve their
academic achievement in Science subjects.

Overall, this study has contributed to the body of knowledge to strengthen the
existing theory and accommodate gaps in the study of academic achievement
among Science stream students in Malaysia. It is recommended that, any
effort in studying the problem of deteriorating academic performance in
Science subjects among Science stream students, to consider the influence
of time perspective and self control.

BAB 1
PENDAHULUAN
1.1 Latar Belakang Kajian

Pendidikan merupakan satupengukuranyang paling mudahuntuk
menggambarkan pembangunan bagi sesebuah negara (Norain & Nooriah,
2012) kerana pendidikan adalah teras kepada perkembangan ekonomidan
juga asas kepada kejayaan negara tersebut.Hal ini adalah kerana dengan
adanya sistem pendidikan yang utuh dan mapan, sesebuah negara itu dapat
melahirkan generasi yang berpendidikan, berkemahiran, berketerampilan dan
sentiasa bersedia untuk bersaing dalam era globalisasi pada masa kini dan
juga pada masa hadapan. Dalam tempoh 56 tahun selepas Negara Malaysia
mengecapi kemerdekaan, pelbagai usaha telah dan sedang giat dijalankan
untuk membangunkan sistem pendidikan negara. Pelbagai pihak seperti guru,
pengetua, pentadbir, penyelidik, pegawai kerajaan dan sebagainya turut
menggembleng tenaga dalam usaha murni ini.

Menurut Lim dan Melissa Ng Abdullah (2012), sejak kebelakangan ini, isu
dalam sistem pendidikan negara khususnya kecemerlangan akademik dalam
kalangan pelajar kian mendapat perhatian dan menjadi topik perbahasan
dalam kalangan masyarakat. Sebagai contoh, ibu bapa yang meletakkan
harapan yang tinggi terhadap kejayaan anak-anak mereka dan pihak majikan
yang turut menyuarakan kebimbangan terhadap keupayaan sistem pendidikan
negara dalam melahirkan generasi muda yang berpendidikan, berdaya saing
dan sentiasa bersedia dalam menghadapi cabaran abad ke-21. Antara
manifestasi fenomena ini adalah Pelan Pembangunan Pendidikan Malaysia
2013-2025 yang telah dirangka dan didokumenkan dalam bentuk Laporan
Awal-Ringkasan Eksekutif pada September 2012. Selepas setahun kemudian,
Laporan Akhir Pelan Pembangunan Pendidikan Malaysia 2013-2025 berjaya
dilancarkan.

Tujuan dokumen Pelan Pembangunan Pendidikan ini dibangunkan adalah
untuk menilai prestasi semasa sistem pendidikan Malaysia dengan mengambil
kira secara objektif pencapaian lampau dan membandingkannya dengan
tanda aras antarabangsa. Oleh yang demikian, pencapaian akademik pelajar
di Malaysia dinilai dan dibandingkan dengan pencapaian akademik pelajar
dari negara lain. Antara usaha untuk memastikan sistem pendidikan negara
setaraf dengan negara maju seperti United Kingdom, Jerman dan negara
Eropah vyang lain, Malaysia telah menyertai pelbagai pentaksiran
antarabangsa pelajar seperti Trends in International Mathematics and Science
Studies (TIMSS) dan Programme for International Students Assessments
(PISA). Pentaksiran antarabangsa ini telah muncul sebagai sistem atau
kaedah perbandingan langsung tentang kualiti keberhasilan pendidikan
daripada pelbagai sistem pendidikan yang wujud seantero dunia. Lantas,
pentaksiran dari pelbagai segi seperti kemahiran kognitif, aplikasi



danpenaakulan dalam kalangan pelajar giat dijalankan dan kemudiannya
dibandingkan dengan negara - negara peserta.

Menurut Laporan Akhir Pelan Pembangunan Pendidikan Malaysia 2013 -
2025, semenjak tahun 2003 prestasi pelajar Malaysia telah menurun bawah
purata antarabangsa bagi mata pelajaran Sains dan Matematik, diikuti dengan
kedudukan negara yang mengalami penurunan berbanding negara-negara
lain.Berdasarkan Rajah 1, hampir 40% pelajar Malaysia gagal mencapai tanda
aras minimum dalam mata pelajaran Sains dan Matematik.Pentaksiran
pencapaian pelajar di peringkat antarabangsa ini telah dilaporkan oleh TIMSS
pada tahun 2011. Keputusan PISA pada tahun 2009 juga tidak
memberangsangkan dimana kedudukan Malaysia terletak dalam kelompok
sepertiga terbawah daripada 74 negara yang lain (Lampiran 1). Berdasarkan
laporan yang diperolehi daripada PISA, dapat disimpulkan bahawa sistem
pendidikan di Malaysia adalah jauh ketinggalan daripada negara-negara Asia
yang lain. Sebagai contoh, seperti negara jiran iaitu Singapura yang
menunjukkan pencapaian pelajar berumur 15 tahun adalah seolah-olah
mendahului tiga atau lebih tahun persekolahan berbanding dengan pelajar
berumur 15 tahun di Malaysia.

Rajah 1. Peratus murid bawah minimum bagi TIMSS (1999-2011)

Skor Matematik TIMSS, 1999-2011
35
18
7 7
1999 2003 2007 2011

Peratus murid bawah minimum: Murid mempunyai sedikit atau tiada pengetahuan
tentang mata pelajaran. Murid ini juga tidak dapat menyusun atur maklumat, membuat
generalisasi, menyelesaikan masalah bukan rutin dan membuat serta memberi
justifikasi kesimpulan daripada data berbanding pelajar lain.

Sumber: TIMSS 1999, 2003, 2007 & 2011



Skor Sains TIMSS, 1999-2011

Sumber: TIMSS 1999,2003, 2007 & 2011

Jika dibandingkan kedudukan Malaysia dengan negara-negaralain, Malaysia
berada pada kedudukan ke-57 bagi mata pelajaran Matematik dan ke-52 bagi
mata pelajaran Sains. Daripada laporan yang dikeluarkan PISA 2009+
menunjukkan bahawa negara jiran seperti Singapura dan Thailand telah
mendahului Malaysia dengan prestasi yang amat cemerlang dalam kedua-dua
mata pelajaran tersebut. Di mana, Singapura berada pada kedudukan ke-2
dan ke-4 berjaya mengatasi negara maju seperti Amerika Syarikat dan Jepun,
manakala Thailand berada pada kedudukan ke-52 dan ke-51.

Jika diimbas semula sistem pendidikan di negara ini, secara
asasnya,objektifnya adalah sama seperti negara lain iaitu untuk melahirkan
pelajar yang berilmu dan berkemahiran agar mereka memperoleh kejayaan
dalam kehidupan mereka. Penekanan sepatutnya bukan sahaja diberikan
kepada isi kandungan dan pengetahuan yang terdapat dalam mata pelajaran
Sains dan Matematik khususnya, malah pembangunan kemahiran kognitif
aras tinggi juga seharusnya diberi penekanan sejak dari awal agar pelajar di
Malaysia tidak terus ketinggalan. Kesan daripada penurunan prestasi pelajar
di Malaysia, kajian dan penyelidikan tentang faktor-faktor yang mendorong
kepada penurunan prestasi pelajar dan punca sebenar mengapa bilangan
pelajar berpencapaian rendah lebih tinggi daripada bilangan pelajar
berpencapaian cemerlang haruslah diberi penekanan dan dipandang serius.

Berdasarkan data prestasi SPM untuk tahun 2008 sehingga 2012 yang
diperoleh daripada Kementerian Pelajaran Malaysia (2013), menunjukkan
bahawa bilangan pelajar aliran Sains yang berpencapaian rendah iaitupelajar
yang memperoleh gred D, E dan gagal, adalah jauh lebih tinggi berbanding
dengan bilangan pelajar yang memperoleh gred cemerlang iaitu A+, A dan A-.
Statistik menunjukkan peratusan bilangan pelajar yang berpencapaian rendah
adalah lebih tinggi dengan mencatatkan 27% sehingga 46% iaitu menghamopiri

50% daripada keseluruhan bilangan pelajar berbanding hanya 18% bagi
pelajar berpencapaian cemerlang. Manakala baki peratusan diwakili oleh
pelajar berpencapaian sederhana iaitu pelajar yang memperoleh gred B+, B,
C+ dan C (Lampiran 2). Kategori ini (Jadual 1) adalah dirujuk daripada
Lembaga Peperiksaan, KPM (2013).

Jadual 1. Kategori dan tafsiran gred SPM

Gred Tafsiran
A+ Cemerlang Tertinggi
A Cemerlang Tinggi Cemerlang
A- Cemerlang
B+ Kepuijian Tertinggi
B Kepujian Tinggi Kepujian
C+ Kepujian Atas
C Kepujian
D Lulus Atas Lulus
E Lulus
G Gagal Gagal

Sumber: Lembaga Peperiksaan, KPM (2013)

Manakala purata untuk prestasi mata pelajaran aliran Sains Tulen iaitu Fizik,
Kimia, Biologi dan Matematik Tambahan di peringkat SPM daripada tahun
2008 sehingga 2012 pula adalah seperti dalam Jadual 2.

Jadual 2. Purata Prestasi Mata Pelajaran Peringkat Nasional SPM 2008-2012

Mata Gred Gred GPMP
pelajaran A+,AA- D.E,G
Fizik 18.5 33.1 4.9
Kimia 18.8 44.8 5.32
Biologi 18.9 26.9 4.77
Mate. Tamb. 20.8 46.2 5.48

GPMP: Gred Purata Mata Pelajaran

Sumber: Lembaga Peperiksaan, KPM (2013)



Berdasarkan statistik terkini yang ditunjukkan dalam Jadual 2, purata
peratusan bilangan pelajar yang memperoleh pencapaian rendah bagi mata
pelajaran Fizik daripada tahun 2008 sehingga 2012 adalah lebih tinggi iaitu
sebanyak 33.1% berbanding dengan purata peratusan bilangan pelajar yang
memperoleh gred cemerlang iaitu hanya 18.5% daripada calon yang
menduduki SPM pada tahun tersebut. Gred Purata Mata Pelajaran (GPMP)
bagi mata pelajaran Fizik adalah 4.9 mengatasi 5.32 bagi mata pelajaran
Kimia. Semakin berkurang nilai GPMP iaitu menghampiri 1, maka semakin
baik prestasi mata pelajaran tersebut. Bagi mata pelajaran Kimia pula,
perbezaan yang sangat ketara turut dicatatkan iaitu sebanyak 44.8% pelajar
berpencapaian rendah berbanding 18.8% bagi pelajar yang berpencapaian
cemerlang.

Untuk mata pelajaran Biologi pula, seramai 26.9% pelajar memperoleh
sekadar gred lulus serta gagal berbanding 18.9% pelajar yang memperoleh
gred cemerlang. GPMP mata pelajaran Biologi menunjukkan peningkatan
daripada tahun 2008 hingga 2012 iaitu 4.77 mengatasi GPMP mata pelajaran
Matematik Tambahan iaitu 5.48. Data statistik untuk mata pelajaran Matematik
Tambahan turut mencatatkan perkara yang sama iaitu peratusan pelajar yang
berpencapaian rendah adalah sebanyak 46.2% mengatasi peratus pelajar
yang berpencapaian cemerlang iaitu hanya 20.8%.

Data statistik ini menunjukkan suatu bentuk taburan tidak normal dan
memperlihatkan kualiti pelajar di Malaysia kerana taburan dipelopori oleh
pelajar berpencapaian rendah. Dapatan ini amat membimbangkan dan akan
menyebabkan penurunan bilangan pelajar dalam bidang Sains di peringkat
seterusnya. Hal ini demikian kerana, hanya pelajar yang memperoleh
keputusan cemerlang dalam SPM akan melanjutkan pelajaran ke peringkat
seterusnya iaitu Asasi, Matrikulasi dan sebagainya. Diikuti dengan peringkat
ijjazah dalam bidang Sains sama ada di IPTA atau IPTS untuk memenuhi
sektor saintifik seperti kedoktoran, saintis dan kejuruteraan.

Oleh yang demikian, isu peningkatan peratusan kegagalan pelajar aliran Sains
daripada 20% kepada 40% dalam mencapai penanda aras minimum TIMSS
untuk mata pelajaran Sains dan Matematik dilihat sangat kritikal (KPM, 2014).
Sasaran Wawasan 2020 menetapkan sekurang-kurangnya 60% untuk pelajar
dalam bidang Sains dengan kualiti dan tahap pencapaian akademik yang
cemerlang (Abu Zahari, 1988; Barnes, 2002; Zamri & N. Suriya, 2007; Lim &
Melissa Ng Abdullah, 2012) bagi memastikan negara mempunyai generasi
yang berpengetahuan tentang Sains khususnya, teknologi dan inovasi kerana
akan mewujudkan kejayaan ekonomi moden (Kementerian Sains, Teknologi
dan Alam Sekitar, 2003). Perkara ini telah dibuktikan melalui hasil kajian
Norain dan Nooriah (2012) yang mendapati bahawa jumlah pelajar yang layak
untuk melanjutkan pelajaran dalam bidang Sains dan seterusnya bergraduat
sama ada di IPTA mahu pun IPTS adalah jauh lebih rendah berbanding
jumlah pelajar dalam bidang sastera untuk 10 tahun berturut-turut.



Dapatan kajian Norain dan Nooriah (2012) juga menunjukkan bahawa
komuniti pelajar berpencapaian tinggi adalah berbeza mengikut geografi dan
hal ini menunjukkan masih terdapat jurang pencapaian akademik antara
pelajar dalam bandar dan juga pelajar dari luar bandar. Menurut Ketua
Pengarah Pelajaran Malaysia, Dato’ Sri Abd. Ghafar b. Mahmud (21 Mac
2012) dalam teks ucapannya: Pengumuman Analisis Keputusan Sijil Pelajaran
Malaysia (SPM) tahun 2011, menyatakan bahawa sungguhpun pencapaian
calon SPM pada tahun 2011 amat membanggakan berdasarkan indeks Gred
Purata Nasional (GPN) berbanding tahun-tahun lepas, namun masih terdapat
jurang antara pencapaian calon bandar dengan calon luar bandar. Calon dari
sekolah bandar mencatatkan pencapaian yang lebih baik berbanding calon
dari sekolah luar bandar.

Berdasarkan GPN, pada tahun 2010 pencapaian calon bandar meningkat
sebanyak 0.22 daripada 4.89 kepada 4.67 pada tahun 2011. Manakala
pencapaian calon luar bandar juga turut meningkat iaitu sebanyak 0.13
daripada 5.52 pada tahun 2010 kepada 5.39 pada tahun 2011. Walau
bagaimanapun terdapat perbezaan antara pencapaian calon bandar dengan
calon luar bandar iaitu jurang bertambah sebanyak 0.09 seperti yang
ditunjukkan dalam Jadual 3.

Jadual 3. Perbandingan Pencapaian Calon Bandar dengan Luar
BandarMengikut Nilai GPN

Tahun Bandar Luar Bandar Jurang
2010 4.89 5.52 0.63
2011 4.67 5.39 0.72
Beza -0.22 -0.13 0.09

Sumber: Pengumuman Analisis Keputusan SPM (2011)

Oleh yang demikian, untuk memastikan semua pelajar daripada pelbagai
pelosok negeri mendapat keputusan yang cemerlang dalam bidang akademik,
maka kajian dan penyelidikan yang meliputi kedua-dua kawasan ini haruslah
dititiberatkan. Selain daripada isu geografi, isu gender atau jantina juga perlu
diberi perhatian. Hal ini demikian kerana, dalam aspek pendidikan khususnya,
Zalizan, Saemah, Roselan dan Jamil (2005) berpendapat bahawa perbezaan
jantina yang berkaitan dengan pencapaian akademik masih menjadi salah
satu isu yang menarik untuk dikaji. Di Malaysia menurut Loh (2008), pelajar
perempuan lebih mengungguli pelajar lelaki sekelas mereka dalam semua
peringkat sama ada di peringkat sekolah rendah, sekolah menengah atau di
IPT.

Berdasarkan data yang diperoleh daripada Kementerian Pelajaran Malaysia
(2000) mengenai keputusan peperiksaan awam dari tahun 1996-1999,
Zalizan, Saemah, Roselan dan Jamil (2005) menjelaskan bahawa pelajar
perempuan memperoleh pencapaian akademik yang lebih baik berbanding

pelajar lelaki dalam peperiksaan awam di peringkat sekolah rendah (UPSR),
menengah rendah (PMR) dan menengah atas (SPM) dalam kebanyakan mata
pelajaran terutamanya Sains dan Matematik. Meskipun data ini dilaporkan
lebih daripada 10 tahun yang lepas, namun data terkini yang diperoleh
daripada Statistik Pengajian Tinggi dalam Laporan Akhir Pelan Pembangunan
Pendidikan Malaysia 2013 - 2025 turut menunjukkan perkara yang sama iaitu
pelajar perempuan tekal mengatasi pelajar lelaki. Dilaporkan bahawa pelajar
lelaki lebih berisiko untuk tercicir, mengakibatkan nisbah pelajar lelaki -
perempuan bagi sesuatu kohort berkurangan dari Tahun 1 ke Tingkatan 5.
Pada peringkat universiti pula, pelajar perempuan terdiri daripada 70% kohort
mengatasi pelajar lelaki dalam kemasukan di sesetengah universiti.

Sehubungan dengan itu, telah banyak kajian yang telah dijalankan dan
menunjukkan bahawa terdapat banyak faktor yang menyumbang kepada
pencapaian akademik pelajar di Malaysia. Antaranya adalah faktor dalaman
seperti aturan kendiri (Samsilah, 2000; Mohamad Azrien, Shukeri & Mohd
Alwee, 2011), kecerdasan emosi (Chin, 2007; Maria, 2008), metakognisi
(Saemah & Phillips, 2006), motivasi (Norlia, Meerah, Lilia & Kamisah, 2006)
dan personaliti (Mastura, Ishak& Hamdan, 2008; Lim & Melissa Ng Abdullah,
2012). Faktor luaran seperti ibu bapa, guru dan persekitaran sekolah turut
dikaji (Mohd Nor, 1998; Ahmad Zabidi & Fathiah, 2006; Zahyah, 2008; Anuar,
Siti Haishah & Nur Atigah, 2009; Sheau et al., 2012). Namun kajian tentang
faktor penyumbang lain seperti perspektif masa dan kawalan kendiri adalah
amat terhad dan sukar ditemui.

1.1.1 Perspektif Masa (Time Perspective)

Memandangkan masa merupakan salah satu elemen penting dalam
kehidupan, masa dikatakan turut mempengaruhi keupayaan untuk
mengoptimumkan proses pengadaptasian terhadap persekitaran dan
merupakan faktor penentu dalam keupayaan kemandirian (Michon, 1985).
Pernyataan ini jelas menunjukkan bahawa kunci utama untuk memperolehi
suatu kejayaan adalah dengan memanfaatkan masa dengan sebaik mungkin.
Menurut Zakay (1998), adalah mustahil untuk kita menceritakan perihal
kehidupan tanpa merujuk kepada masa dan hubungan terhadap masa
memberi kesinambungan dalam banyak aspek seperti pendidikan, sosial,
ekonomi, komunikasi dan sebagainya.

Kajian yang telah dijalankan oleh Mohd Naijib Abdul Ghafar dan Choong Yoon
Weng (2002) tentang hubungan diantara pengurusan masa dengan
pencapaian akademik pelajar di Universiti Teknologi Malaysia (UTM)
menunjukkan bahawa pelajar yang mempunyai pengurusan masa yang baik
adalah mereka yang memperolehi pencapaian akademik yang cemerlang.
Selain bijak menguruskan masa, pelajar yang cemerlang juga lebih
bermotivasi dan mempunyai sikap yang positif terhadap masa hadapan
dengan berazam untuk berjaya berbanding pelajar berpencapaian rendah.
Pelajar cemerlang ini dikatakan golongan pelajar yang berorientasikan
perspektif masa hadapan.



Hasil kajian Boniwell, Osin dan Sircova (2014) turut menunjukkan perkara
yang sama iaitu pelajar yang berorientasikan perspektif masa hadapan
mempunyai tahap pengurusan masa yang lebih baik selain memperoleh
kesejahteraan hidup. Zimbardo dan Boyd (2010) dalam kajian mereka
mendapati, pelajar yang berorientasikan perspektif masa hadapan cenderung
untuk berjaya berbanding dengan pelajar yang berorientasikan perspektif
masa kini dan masa silam. Hal ini demikian kerana, mereka amat prihatin
terhadap tanggungjawab, lebih positif dan berusaha bersungguh-sungguh
untuk berjaya. Keputusan mereka dipengaruhi oleh pemikiran abstrak yang
menggambarkan akibat pada masa hadapan berbanding pelajar lain
(Strathman et al., 1994).

Menurut Barber et al. (2009), perspektif masa memainkan peranan yang amat
penting dalam menentukan kejayaan akademik seseorang pelajar. Kajian
yang dijalankan menunjukkan bahawa pelajar yang mempunyai tahap
pencapaian akademik yang rendah merupakan golongan pelajar yang
berorientasikan perspektif masa kini. Manakala pelajar yang cemerlang
cenderung berorientasikan perspektif masa hadapan. Dapatan kajian lepas
membuktikan bahawa terdapat hubungan positif antara perspektif masa
dengan pencapaian akademik pelajar.

Oleh itu, kajian tentang perspektif masa pelajar perlu diberi perhatian dalam
usaha mempertingkatkan kefahaman masyarakat tetang kepentingan persektif
masa. Hal ini demikian kerana, ianya mempengaruhi kejayaan pelajar bukan
sahaja di bangku sekolah malah pada masa hadapan.

1.1.2 Kawalan Kendiri (Self Control)

Selain mempunyai perspektif masa hadapan yang sangat positif, seseorang
pelajar itu haruslah mempunyai kawalan kendiri yang tinggi. Nilai afektif yang
tinggi seperti ini akan menjadikan seseorang pelajar itu lebih bermotivasi dan
mempunyai inisiatif sendiri untuk lebih berjaya dalam pelajarannya. Hal ini
demikian kerana, kawalan kendiri memainkan peranan yang amat penting
dalam menentukan kejayaan atau kegagalan bagi seseorang pelajar (Waris
Pendeta, 2006, Julai). Hasil tingkahlaku ini amat bergantung kepada
keupayaan pelajar mematuhi disiplin dan mengawal dirinya daripada
melakukan perkara-perkara yang menghalang pelajar tersebut berjaya dalam
bidang akademik.

Menurut De Ridder et al. (2012), pelajar yang mempunyai kawalan kendiri
yang tinggi mampu mengawal tingkahlaku, emosi dan permikiran untuk
memperoleh keputusan akademik yang cemerlang. Tambahan lagi, golongan
ini terhindar daripada masalah disiplin dan salah laku dimana akhirnya akan
mewujudkan suasana yang kondusif untuk proses P&P di sekolah (Mohd.
Ismail Othman, 2006). Sebaliknya, pelajar yang mempunyai kawalan kendiri
yang rendah cenderung untuk memperoleh keputusan akademik yang rendah
(Barber et al., 2009), gemar akan penangguhan (Faruk, 2011), terjebak
dengan penyalahgunaan dadah dan akhirnya terjerumus ke dalam kancah

jenayah (Baumeister & Vohs, 2007; Vohs & Schmeichel, 2007). Oleh yang
demikian, perhatian dan kajian yang mendalam haruslah dijalankan bagi
membendung masalah ini.

1.2 Pernyataan Masalah

Dalam Laporan Akhir Pelan Pembangunan Pendidikan Malaysia 2013 - 2025,
TIMSS (2011) dan PISA (2009) melaporkan bahawa prestasi akademik bagi
mata pelajaran Sains dalam kalangan pelajar aliran Sains di Malaysia adalah
rendah berbanding pelajar di negara lain. Laporan ini mencatatkan hampir
40% pelajar Malaysia gagal mencapai tanda aras minimum dalam mata
pelajaran Sains dan Matematik serta kedudukan sepertiga tercorot daripada
74 negara yang lain. Analisa prestasi SPM oleh Lembaga Peperiksaan, KPM
(2013), bagi mata pelajaran Sains daripada tahun 2008 sehingga 2012
menunjukkan bilangan pelajar dengan tahap pencapaian akademik yang
rendah adalah menghampiri 50% daripada jumlah keseluruhan pelajar
berbanding dengan bilangan pelajar dengan tahap pencapaian akademik yang
cemerlang iaitu sekitar 18-20%.

Berdasarkan laporan tersebut, peratusan bilangan pelajar yang memperoleh
pencapaian akademik yang rendah (gred D, E dan G) adalah jauh lebih tinggi
iaitu menghampiri separuh daripada jumlah keseluruhan calon SPM pada
tahun-tahun tersebut. Berbanding dengan peratusan bilangan pelajar yang
mendapat gred cemerlang (gred A+, A dan A-) adalah sangat sedikit, iaitu
kurang daripada satu per lima daripada jumlah keseluruhan calon.

Pencapaian di atas amat membimbangkan kerana keadaan ini mungkin
menyebabkan penurunan bilangan pelajar yang mengambil aliran Sains di
peringkat yang seterusnya. Hal ini demikian kerana hanya pelajar yang
memperoleh keputusan cemerlang untuk mata pelajaran Sains dalam SPM
akan melanjutkan pelajaran ke peringkat yang lebih tinggi untuk memenuhi
sektor saintifik seperti kedoktoran, saintis dan kejuruteraan. Sebagai bukti,
statistik permohonan kemasukan ke IPTA untuk sesi 2012/2013 menunjukkan
hanya sebanyak 34.6% pemohon yang layak melanjutkan pelajaran di IPTA
dalam bidang Sains (Kementerian Pengajian Tinggi, 2012).

Justeru itu, punca sebenar peningkatan bilangan pelajar berpencapaian
rendah perlu dikenal pasti sebagai langkah merealisasikan matlamat
Wawasan 2020. Sasaran Wawasan 2020 menetapkan sekurang-kurangnya
60% untuk pelajar dalam bidang Sains. Namun realiti sebenar menunjukkan
peratusan pelajar aliran Sains adalah berkurangan dan hal ini dilihat sangat
kritikal. Tambahan lagi, golongan pelajar berpencapaian rendah seringkali
dikaitkan dengan masalah tingkah laku dan tidak mempunyai hala tuju masa
hadapan (Barber et al., 2009).



Meskipun terdapat banyak kajian dan model yang telah dibina untuk mengkaji
faktor-faktor yang mempengaruhi pencapaian akademik pelajar aliran Sains
seperti personaliti, metakognisi dan motivasi (Mohd Nor, 1998; Norlia et al.,
2006; Zamri & Suriya, 2007; Zahyah, 2008; Norain & Nooriah, 2012), namun
kajian empirikal yang benar-benar menyentuh tentang salah satu aspek
penting dalam menentukan kejayaan pelajar aliran Sains iaitu perspektif masa
dan kawalan kendiri adalah terhad di Malaysia. Tambahan lagi, belum ada
kajian yang mengaitkan dimensi perspektif masa dan kawalan kendiri dengan
pencapaian akademik dalam kalangan pelajar aliran Sains dijalankan.

Terdapat banyak kajian yang dijalankan di luar negara yang menunjukkan
dimensi perspektif masa dan kawalan kendiri amat mempengaruhi pencapaian
akademik pelajar di sekolah (Tangney et al., 2004; Barber et al., 2009;
Zimbardo & Boyd, 2010; Duckworth et al., 2012; Shirai, 2012; King & Gaerlan,
2014). Selain itu, kajian mereka turut memerihalkan dimensi perspektif masa
dan kalawan kendiri secara terperinci dengan membandingkan pemboleh
ubah tersebut berdasarkan faktor demografi (Zimbardo & Boyd, 1999; Gibson
et al., 2009 & 2010; Tarullo, Obradovi¢ & Gunnar, 2009). Melihat akan
kepentingan ini, kajian secara menyeluruh seperti memerihalkan tahap dan
pola bagi setiap dimensi perspektif masa dan kawalan kendiri serta
membandingkan pemboleh ubah tersebut berdasarkan faktor demografi dilihat
wajar dijalankan agar dapat memberi gambaran tentang faktor peramal
kepada pencapaian akademik. Tambahan lagi, kajian yang terdapat di negara
ini (Tan, 2012; Siti Raba’ah, 2013) hanya tertumpu kepada hubungan sebab-
akibat antara perspektif masa dengan penglibatan akademik dan kurang
memerihalkan profil dimensi perspektif masa dan kawalan kendiri berdasarkan
faktor demografi pelajar.

Menurut Bertrams dan Dickhauser (2009) serta Baumeister, Vohs dan Tice
(2007), kawalan kendiri merupakan faktor pengantara bagi mengkaji
hubungan antara faktor personaliti (seperti perspektif masa) dan hasil tingkah
laku (pencapaian akademik). Sungguhpun belum ada kajian empirikal yang
mengkaji ketiga-tiga pemboleh ubah tersebut, namun teori yang telah
dikemukakan oleh Trope dan Liberman (2003) menekankan bahawa
perspektif masa hadapan yang tinggi akan meningkatkan kawalan kendiri
seseorang pelajar dan seterusnya mempertingkatkan pencapaian akademik
pelajar tersebut. Justeru itu, kawalan kendiri dilihat sebagai pengantara yang
signifikan bagi hubungan tersebut.

Oleh yang demikian, persoalan tentang hubungan antara dimensi perspektif
masa dan kawalan kendiri dengan pencapaian akademik serta menguji
kawalan kendiri sebagai pengantara bagi hubungan tersebut perlu diselidiki.
Sehubungan dengan itu, usaha menyelidik pola bagi setiap dimensi perspektif
masa dan kawalan kendiri dalam kalangan pelajar aliran Sains di sekolah
menengah wajar dijalankan dan seterusnya melihat perkaitannya dengan
pencapaian akademik mereka dalam mata pelajaran Sains.

Melalui kajian ini, gambaran awal tentang sejauh mana kawalan kendiri
bertindak sebagai pengantara bagi hubungan dimensi perspektif masa dengan
pencapaian akademik mereka juga diperoleh. Apabila pola dimensi perspektif
masa dan kawalan kendiri dalam kalangan pelajar dikenal pasti lebih awal,
usaha merancang latihan dan melengkapkan guru dengan asas pengetahuan
dan kemahiran yang kukuh boleh dilakukan. Selain itu, hasil kajian yang
diperoleh juga boleh digunakan sebagai panduan asas untuk merangka
sebarang program atau intervensi yang bersesuaian.

1.3 Objektif Kajian

Secara umumnya kajian ini bertujuan untuk mengkaji hubungan antara
dimensi perspektif masa, kawalan kendiri dan pencapaian akademik dalam
mata pelajaran Sains dalam kalangan pelajar aliran Sains Tingkatan 4 serta
mengenal pasti sama ada kawalan kendiri merupakan pengantara hubungan
dimensi perspektif masa dengan pencapaian akademik mereka.

Secara khususnya kajian ini bertujuan untuk:

i. Memerihalkan profil demografi, tahap dan pola bagi pencapaian
akademik, dimensi perspektif masa dan kawalan kendiri dalam kalangan
pelajar aliran Sains Tingkatan 4 di sekitar daerah Hulu Langat.

ii. Membandingkandimensi perspektif masa dan kawalan kendiri pelajar
berdasarkan faktor jantina, bangsa dan lokasi sekolah mereka.

ii. Mengenal pasti hubungan antara pelbagai dimensi perspektif masa
dengan pencapaian akademik dalam kalangan pelajar aliran Sains
Tingkatan 4 di sekitar daerah Hulu Langat.

iv. Mengenalpastisama ada kawalan kendirimerupakan pengantara bagi
hubungan antara pelbagai dimensi perspektif masa dengan pencapaian
akademik dalam kalangan pelajar aliran Sains Tingkatan 4 di sekitar
daerah Hulu Langat.

1.4 Persoalan Kajian

Berdasarkan objektif-objektif kajian, persoalan yang dibina adalah seperti
berikut:

i. Apakahtahap dan pola pencapaian akademik pelajar aliran Sains
Tingkatan 4 di sekitar daerah Hulu Langat?

ii. Apakah tahap dan pola bagi dimensi perspektif masa pelajar aliran Sains
Tingkatan 4 di sekitar daerah Hulu Langat?

iii. Apakah tahap dan pola kawalan kendiri pelajar aliran Sains Tingkatan 4
di sekitar daerah Hulu Langat?

iv. Adakah terdapat perbezaan yang signifikan dalam dimensi perspektif
masa berdasarkan faktor jantina, bangsa dan lokasi sekolah pelajar.

v. Adakah terdapat perbezaan yang signifikan dalam kawalan kendiri
berdasarkan faktor jantina, bangsa dan lokasi sekolah pelajar.

1.5 Hipotesis Kajian

Berikut adalah hipotesis-hipotesis khusus yang dibina berdasarkan objektif
kajian:

Ha1l:  Terdapat hubungan yang signifikan antara pelbagai dimensi perspektif
masa dengan pencapaian akademik pelajar.

Ha2: Terdapat hubungan yang signifikan antara pelbagai dimensi perspektif
masa dengan kawalan kendiri pelajar.

Ha3: Terdapat hubungan yang signifikan antara kawalan kendiri dengan
pencapaian akademik pelajar.

Ha4 : Kawalan kendiri merupakan pengantarayang signifikanke atas
hubungan antara pelbagai dimensi perspektif masa dengan
pencapaian akademik pelajar.

1.6 Kepentingan Kajian

Kajian ini akan dapat memberikan maklumat dan gambaran semasa
mengenai tahap dan pola dimensi perspektif masa dan kawalan kendiri bagi
pelajar aliran Sains di sekolah menengah kebangsaan (SMK) di sekitar negeri
Selangor. Perspektif masa mencakupi lima dimensi iaitu perspektif masa silam
positif, perspektif masa silam negatif, perspektif masa kini hedonistik,
perspektif masa kini fatalistik dan perspektif masa hadapan.

Pengetahuan tentang dimensiperspektif masa dan kawalan kendiri adalah
penting kepada pelajar kerana ia amat mempengaruhi prestasi seseorang
pelajar untuk mencapai kecemerlang dalam bidang akademik. Dalam menjana
kecemerlangan ini, satu proses kawalan kendiri berlaku dalam diri seseorang
pelajar kerana tanpa kawalan kendiri yang tinggi adalah sukar untuk pelajar
tersebut mencapai kejayaan dalam pelajarannya.

Oleh itu, daripada dapatan kajian ini diharapkan dapat menyumbang
maklumat yang berguna kepada pihak sekolah terutamanya guru kaunseling
tentang perspektif masa pelajar dan juga kawalan kendiri mereka. Dengan itu
tindakan-tindakan penambahbaikkan dapat dirancang dan dilaksanakan agar
proses pengajaran dan pembelajaran (P&P) menjadi lebih berkesan.

Selain itu, dapatan kajian ini juga diharap dapat menyumbang maklumat yang
berguna kepada Pejabat Pelajaran Daerah (PPD) dan Jabatan Pelajaran
Negeri (JPN) dalam merancang dan melaksanakan kursus-kursus kepada
para guru atau program-program intervensi terutamanya yang berkaitan
denganpencapaian akademik pelajar aliran Sains agar mereka lebih berjaya
dalam pelajaran kelak.

Disamping itu dapatan kajian ini juga boleh digunapakai oleh Kementerian
Pelajaran Malaysia (KPM) dalam merancang dan mengubal dasar-dasar yang
berkaitan untuk penambahbaikkan pencapaian akademik pelajar khususnya
pelajar aliran Sains di Malaysia.

Teori dan model yang akan dikemukakan nanti boleh dijadikan asas kepada
kajian-kajian yang akan datang dalam meningkatkan kefahaman dan
pengetahuan kita tentang faktor pembolehubah yang mempunyai hubung
kaitdengan pencapaian akademik pelajar aliran Sains di Malaysia.

1.7 Skop dan Batasan Kajian

Dalam kajian ini,perspektif masa dihadkan kepada lima dimensi sahaja iaitu
perspektif masa silam positif (PMSP), perspektif masa silam negatif (PMSN),
perspektif masa kini hedonistik (PMKH), perspektif masa kini fatalistik (PMKF)
dan perspektif masa hadapan (PMH). Selain itu, kajian ini juga terhad untuk
mengenalpasti tahap dan pola dimensi perspektif masa, kawalan kendiri
pelajar serta perkaitannya dengan pencapaian akademik mereka.

Melalui kajian ini, Teori Tahap Tafsiran (Construal Level Theory), Pengaturan
Kendiri daripada Perspektif Teori Kawalan (Self Regulation of Control Theory
Perspective) dan model TOTE digunakan.Pengukuran pembolehubah
bersandar iaitu pencapaian akademik pelajar bagi mata pelajaran Fizik, Kimia,
Biologi dan Matematik Tambahan adalah berdasarkan peperiksaan
pertengahan tahun mereka.

Data yang diperoleh daripada instrumen kajian iaitu Zimbardo Time
Perspective Inventory (ZTPI) dan Brief Self Control Survey (BSCS), adalah
berdasarkan laporan kendiri (self report) responden terhadap item dalam
instrumen kajian. Oleh yang demikian, kebolehpercayaan data kajian adalah
bergantung pada kejelasan, kesungguhan dan keikhlasan responden ketika
menjawab soal selidik yang diberi.

Walau bagaimanapun, penyelidik telah mengawal sedaya upaya hal ini
dengan memberi keterangan tentang tujuan kajian ini dijalankan dan jaminan
daripada segi kerahsiaan bagi maklumat yang diberi oleh responden.
Penyelidik turut memastikan kejelasan arahan bagi menjawab kesemua
instrumen kajian, dan prosedur pentadbiran instrumen kajian yang kemas,
teratur dan sistematik. Selain itu, untuk menentukan bias penggunaan
instrumen jawab sendiri dikawal, ujian normaliti dijalankan untuk menentukan
taburan data berada dalam julat yang boleh diterima.

Sampel kajian ini melibatkan 8 buah sekolah menengah kebangsaan di
daerah Hulu Langat, Selangor. Sampel kajian juga hanya terdiri daripada
pelajar aliran Sains Tulen Tingkatan 4, iaitu pelajar yang mengambil mata
pelajaran Fizik, Kimia, Biologi dan Matematik Tambahan. Oleh itu, kajian ini
hanya dapat digeneralisasikan kepada pelajar di negeri Selangor sahaja dan

tidak boleh digeneralisasikan kepada pelajar-pelajar di kawasan lain dan
pelajar selain daripada pelajar berumur 16 tahun yang mengikuti persekolahan
di sekolah menengah kebangsaan, melainkan terdapat faktor-faktor yang
mempunyai ciri-ciri yang sama dengan sampel kajian.

1.8 Definisi Operasional Kajian

Setiap istilah penting yang digunakan dalam kajian ini akan didefinisikan dari
segi konseptual dan juga operasional. Pendefinisian setiap pemboleh ubah
yang terlibat adalah penting kerana perkara tersebut akan memandu
penyelidik dalam mengumpul data, penganalisisan data dan perbincangan
tentang dapatan kajian kelak.

1.8.1 Perspektif Masa

Menurut Zimbardo dan Boyd (1999), perspektif masa menunjukkan
bagaimana pengalaman seseorang itu dibahagikan kepada kerangka masa
iaitu pada masa silam, masa kini dan masa hadapan. Perspektif masa secara
relatifnya stabil dan adalah berbeza-beza bagi setiap individu. Dalam konteks
kajian ini, perspektif masa pelajar terbahagi kepada lima dimensi perspektif
masa iaituperspektif masa silam positif, perspektif masa silam negatif,
perspektif masa kini hedonistik, perspektif masa kini fatalistik dan perspektif
masa hadapan.

1.8.1.1 Perspektif Masa Silam (Positif & Negatif)

Dalam konteks kajian ini, terdapat dua pendekatan yang berbeza diberikan
terhadap perspektif masa silam iaitu perspektif masa silam positif dan
perspektif masa silam negatif. Perspektif masa silam positif digambarkan
sebagai sikap yang lebih selesa, gembira dan sentimental terhadap masa
silam selain menunjukkan hubungan yang positif dengan penghargaan kendiri.
Perspektif masa silam negatif pula digambarkan secara umumnya sebagai
rasa benci terhadap masa silam, positif terhadap depresi dan menunjukkan
hubungan yang negatif dengan penghargaan kendiri.

Dalam kajian ini, individu yang berorientasikan kepada perspektif masa silam
adalah dirujuk sebagai individu yang cenderung menggunakan pemikiran
konkrit kerana golongan ini sering menjadikan pengalaman lepas sebagai
rujukan dalam membuat keputusan. Golongan inilebih memfokuskan kepada
gambaran umum masa silam mereka sama ada positif atau negatif dan
kurang memikirkan sebab-akibat pada masa akan datang.Dalam konteks
kajian ini, perspektif masa silam merangkumi dua dimensi iaitu perspektif
masa silam positif dan perspektif masa silam negatif yang diukur berdasarkan
instrumenZimbardo Time Perspective Inventory (ZTPI).

1.8.1.2 Perspektif Masa Kini (Hedonistik & Fatalistik)

Individu yang berorientasikan perspektif masa kini lebih memfokuskan kepada
masa sekarang kerana mereka beranggapan bahawa mereka tidak boleh
mengawal masa hadapan (Zimbardo & Boyd, 1999). Dalam konteks kajian
ini,perspektif masa kini terbahagi kepada dua dimensi iaitu perspektif masa
kini hedonistik dan perspektif masa kini fatalistik.

Dalam kajian ini, golongan hedonistik dirujuk sebagai golongan yang suka
mengambil risiko terhadap masa dan kehidupan, selain berpaksikan kepada
keseronokkan atau nikmat hidup pada masa sekarang dengan sedikit
perhatian kepada akibat masa hadapan. Manakala golongan fatalistik pula
mempamerkan sikap yang tidak berupaya, sedikit atau tidak berharap kepada
masa hadapan, selain itu mereka percaya bahawa masa hadapan telah
ditakdirkan dan tidak dapat dipengaruhi oleh tindakan individu. Dalam konteks
kajian ini, perspektif masa kini merangkumi dua dimensi iaitu perspektif masa
kini hedonistik dan perspektif masa kini fatalistik yang diukur berdasarkan
instrumen Zimbardo Time Perspective Inventory (ZTPI).

1.8.1.3 Perspektif Masa Hadapan

Perspektif masa hadapan ditafsirkan sebagai tingkahlaku individu yang
didominasikan oleh sikap berusaha bersungguh-sungguh untuk matlamat
masa hadapan dan ganjaran (Zimbardo & Boyd, 1999). Dalam konteks kajian
ini, golongan ini dirujuk sebagai golongan yang dipengaruhi oleh pemikiran
abstrak yang menggambarkan akibat pada masa hadapan dan prihatin
terhadap tanggungjawab, menang atau kalah. Perspektif ini juga berkait
dengan pelbagai hasil positif seperti pencapaian cemerlang, tahap status
sosioekonomi yang tinggi dan kurang berisiko untuk menghadapi sebarang
konflik.Dalam konteks kajian ini, perspektif masa hadapan diukur melalui
instrumen yang telah dibina oleh Zimbardo dan Boyd (1999), iaitu Zimbardo
Time Perspective Inventory (ZTPI).

1.8.2 Kawalan Kendiri

Dalam konteks kajian ini, kawalan kendiri ditakrifkan sebagai keupayaan
seorang pelajar untuk mengawal diri daripada melakukan sesuatu perkara
yang memudaratkan dan sia-sia serta akhirnya menghalang pelajar tersebut
daripada mencapai matlamatnya. Pengawalan kendiri ini meliputi aspek
kawalan pemikiran, emosi, gerak hati, prestasi dan membuang tabiat yang
buruk.Dalam kajian ini, kawalan kendiri diukur dengan menggunakan
instrumen yang telah dibina oleh Tangney et al. (2004), iaituBrief Self Control
Survey (BSCS).

1.8.3 Pencapaian Akademik

Secara operasional pencapaian akademik yang dikaji merujuk kepada
pencapaian pelajar aliran Sains Tulen Tingkatan 4 di dalam peperiksaan
pertengahan tahun. la diukur berdasarkan pencapaian pelajar dalam empat
mata pelajaraniaitu Fizik, Kimia, Biologi dan Matematik Tambahan. Mata
pelajaran teras ini harus diambil oleh semua pelajar yang mengikuti aliran
Sains Tulen di peringkat menengah atas. Gred yang diperoleh responden bagi
keempat-empat mata pelajaran tersebut diberikan skor seperti berikut: Gred
A+=0, A=1, A-=2, B+=3, B=4, C+=5, C=6, D=7, E=8 dan G=9 (Lembaga
Peperiksaan, KPM 2013). Purata skor dikira, dicatat dan dibandingkan supaya
penyelidik dapat mengkategorikan pelajar mengikut tahap: cemerlang (skor :
0-2), sederhana (skor : 3-6) dan rendah (skor : 7-9). Skor ini juga dikenali
sebagai Gred Purata Mata Pelajaran (GPMP). Semakin rendah skor GPMP
menunjukkan semakin baik tahap pencapaian akademik pelajar (Lembaga
Peperiksaan, KPM 2013).

